
Қадірлі жыр сүйер қауым!
Осыған дейін «Балауса», «Әнім сен едің», «Жыр тұмар» атты республикалық «Жалын», «Өнер» баспаларынан топтама, жеке жинақтарым жарық көрді.

Араға он жыл салып «Имандылық ғасыры» атты жаңа жыр жинағым арқылы өздеріңізбен қайта жүздесіп отырғаныма мың да бір шүкіршілік етемін.
Тәуелсіздігімізбен бірге тіл мен дініміздің оралу қуаныш әсерінен жан-дүниемді баурап алған РУХ әлемі сіздердің де көңілдеріңізге ой салар деген үміттемін.
Имандылықтың сона соқпақ, қиыр жолында дем беріп, қанатымның қатайып, еркін самғауыма тәрбиелеген ұстазым Ахметжан Шәкіржантегіне шексіз алғысымды білдіремін.
Сондай-ақ, жыр жинағымды ардақты анам Жамал Сұлтанбайқызына арнаймын.
Баршамызды Алланың нұры,
Пайғамбарымыздың шапағаты,
ата – бабаларымыздың таза әруақтары қолдай берсін!

ЖЕЛТОҚСАН ТУЫ
Бойыма асыл батпаған, 
Қайғым молды сақтаған. 
Запыран құсып, бүк түсем, 

Ешкім де емін таппаған.
Әскерлер сендей қаптаған, 
Халқымды тірі таптаған. 
Сұм сағатты ойласам, 

Жындануға шақ қалам.
Дұшпаным қызық іс көріп, 
Күлгенде тұрдым тістеніп. 
Қан ақты көзден шыңғырдым, 

Тұрғандай сұмдық түс көріп.
Куә болып сонда көк аспан, 
Менімен бірге жыласқан. 
Жұбатып жатты жас балам, 

Жаңадан ғана тіл ашқан.
Бауырым талай қандасым, 
Далада адырам қалғасын, 

Көктеуім менің бекер ғой, 

Тағы да анық жанбасым.
Құрысын көрген күндерім,
Қайғымды ұғар кім менің?! 
Сынғандай сағым біржола, 

Жүргенде әрең сүлдерім.
Желтоқсан туы желбіреп, 
Шыққанда тұрды елжіреп. 
Қазағым, дедім жар салып, 

Құрғатты жасты жел-жібек.
Сүйінші, заңғар аспаным! 
Сүйінші, балғын жастарым! 
Тәуелсіз сен де ел болып, 
Жаңа бір дәуір бастадың.

                          ***
Қай кезде де жүрісім сол келе жаттым асығып, 
Көңіл шіркін алып-ұшқан өз-өзінен тасынып. 
Нөсер жауын төгіп-төгіп суғарды да бақтарды, 
Артынша-ақ күн жарқ етіп кеткен аспа ашылып.
Кенет-кенет айтсам құрбым күле көрме сен енді, 
Дәл жанымда бір ер кісі өлең оқып келеді. 
Япырмау, бұл кім болды екен деген оймен  көргім кеп, 
Жүрісімді баяулатып аялдадым мен енді.
Бұл өмірде көп жағдайлар болады екен тосын, а! 
Ғажайыпқа кеп сенуші ем сол ғажайып осы ма? 
Тұлғасы ірі, толқын шашты, қыр мұрынды, келісті, 
Бейтаныс жан өлең оқып бара жатты досына.
Жүрексіндім жандарына баруға тым жақындап, 
Тұтануға аз-ақ тұрдым кетердеймін лапылдап. 
Бір құпия жұмбақ сырдың табардай шешімін, 
Соңдарынан келем мен де көз жазбастан бақылап.
Жыры қандай қарапайым, мағынасы тереңді, 
Ал дауасы тоқ соққандай шымырлатты денемді. 
Жанарыммен шығарып сап тұрдым қимай   ақынды,
Еш жаққа да асықпадым, аптықпадым мен енді.
                                   ***
Он сегіз жас жыр оқысақ өзге әлем күйіне еніп, 
Ақындармен жүздескенде қалушы едік именіп. 
Ұяңдық па оның-дағы қажеті не орынсыз, 
Гүл ұсынып неге олардың беттерінен сүймедік.
Көкті тілеп күркірете ағып түскен жасындай, 
Ұлы көп пе бұл қазақтың Аманжолов Қасымдай,
Өзі кетті, жыры қалды аптығы бір басылмай,
Әлі де сол биігінде қол жетпес бір асылдай.

Жырын канша оқысада тыңдаушысы қана алмай, 
Мұқағали ол да өтті талайлар жүр жана алмай... 
Бағбандай-ақ ертелі-кеш мәпелемей жыр бағын, 
Ақынсымақ кейбіреулер жырдан іздеп жүр   қамын. ...
...Дәл жанында көк шыршаның жапырағынан сығалап, 
Қайран ақын қайдан білсін он сегіздің тұрғанын!
Қажет етпей ешкімнің де қошеметін, жетегін, 
Талай дүл-дүл ақындарын еркелеткен мекенім. 
Қайтыс болды деген кезде суретінен танығам, 
Баяғы сол жыр оқыған Мұқағали екенін...
                   ***
Өзің қатар құрбылармен танысқан,
Ойнақтаған қозы-лақпен жарысқан.
Балалық шақ таусылмастай көрінген, 
Сағыныш боп қалды анаңнан алыс тым.
Ата-апаң жүре бермес мәңгіге, 
Тыңда олардан алуан қызық әңгіме. 
Той-жиында қосылып-ап екеуі, 
Тамылжыта орындайды әнді де.
Қайран анам тырпылдатып кебісін, 
Тыным таппай жүрген шығар сен үшін. 
Пысықтығын ауыл-аймақ біледі, 
Тап-тұйнақтай етер қыруар көп ісін.
Тіфә, тіфә кетпесінші көз өтіп, 
Ауылдастар жүрген шығар сөз етіп. 
Алаңсыз ем анашымның қасында, 
Сол күндердің кеткені ме тез өтіп.
Атаң сенің көрген қырғын соғысты,
Қулығы да, сұмдығы да жоқ ішкі. 
Жауды жеңіп оралған соң апаңа, 
Ғашық болып тағдырлары тоғысты.

Майданда өтті жалындаған шақтары, 
Өз елінде дейді атақ, даңқ бәрі. 
Атаң жайлы білгің келсе өс, қызым, 
Достарының сыр шертеді хаттары.
Еске алады бәрі майдан даласын, 
Оқисың да тағы қайран қаласың. 
Өз тілінде хат жолдаған сан ұлттар, 
Ұмытпапты қазақтың бір баласын.
                ***

Кезі кетті енді өзімді жас деуің,
Мезгіл жетті желігіңді бас деудің.
Сенің атаң жүрді талай достармен, 
Жеңіс күнгі парадында Мәскеудің.
Балапаным, үлкендерді сыйлаған, 
Қиқарлықпен кейде оларды қинадым. 
Шабыт қысса кеттім ұшып аспанға, 
Мен әйтеуір жұмыр жерге сыймадым.
Бұл өмірге мен де жауап іздедім, 
Өтті солай талай көктем-күздерім... 
Болашағын ешкім болжап білмейді, 
Ал соңында сайрап жатар іздерің.
Ұмытпағын қаз-қаз басқан жеріңді,
Сүю содан басталады еліңді.
Көңіл қалар қандай қиын шақта да, 
Адамдарға жоғалтпа тек сенімді.
Ойлағанға адам бірден жетер ме, 
Өтіп жатыр біздің күндер пәтерде. 
Ауылымды сағынамын еріксіз, 
Кең құшағы сірә, естен кетер ме?!
Ыстық көріп жолда жатқан жәй тасың, 
Әлі сенде жырдай етіп айтасың, 
Келгендей-ақ ертегілер елінен, 
Ізгілікті бойға жинап қайтасың.

              ***

Оңайлықпен  қартаймаймын, 
Жарқылдаймын жанамын. 
Мақсатымнан жалтармаймын, 
Шырқап айтар бар әнім.
Өмір толы күрес деген,
Шаршатар ма жол әлі.
Мен несіне жүрексінем, 
Сәтсіздіктер болады.
Еңбектенсем, ерінбесем, 
Шалқи түсіп шаттығым.
Елім десем, жерім десем, 
Басылмай жүр аптығым.
            ***
Найзағайлы бұлт болам да,
Кейде ашылған күндеймін. 
Кейін жалын от болам да,
Кейде шалқар көлдеймін.
Бет каратпас кейде дауыл, 
Кейде аңызақ шөлдеймін.
Себелеген кейде жауын, 
Кейде ессіз селдеймін.
Табиғаттың өзіндеймін, 
Бей-жай бір сәт жүрмеймін. 
Түнде жиі көз ілмеймін, 
Не жетпейді білмеймін?!
               ***
Суық хабар жетеді табанда, 
Із-түссіз жоғалар мал түгіл адам да. 
Айтшы кім, кепілдік бере алар, 
Ондай күн келмес деп саған да, маған да.
Кетемін біржола жиналып ауылға, 
Күтуде аяулы анам да, бауыр да.

Табиғат емдесін жаралы жүректі, 
Далада өзгеше ауа да, жауын да.
Қажыдым беймаза тірліктен, ойдан да, 
Жалықтым бір сарын кездесу, тойдан да. 
Тұтқында еріксіз жүргендей бір жандаймын, 
О, тоба қалаға дуалап қойған ба?!
                        ***
Шықтым үйден тірлік қалып жайына, 
Түсінер жан көрінбейді жайыма. 
Жүдеңкіреп жүргенімді байқамай, 
Келген мынау шын-ақ мамыр айы ма?
Қайда бірақ бұрынғыдай елітпек,
Кеше ғана ойсыздау ек, көрікті ек. 
Қозы-лақша ойнақтайтын күн қайда,
Қырқалардан гүлдеріңді теріп кеп.
Қайда-қайда, біз баратын сиқыр бақ, 
Терезеге телміретін ұйқы ұрлап...
Бар дертімнен айығармын бәлкім мен, 
Бұрынғыша жіберсендер сиқырлап.
                         ***
Сәтсіздікті еске алу күш демекпін, 
(Күйініштен ернімді тістелеппін) 
Құрысыншы, елу де таяп қалды, 
Уақыт тығыз, енді не істемекпін?!
Күйкі тірлік босатпай мен құрсап,
Қақпалайды тынымсыз бермей мұрсат. 
Өмірімнің жартысын өткізіп-ақ, 
Баладай-ақ жаутаңдап тұрдым бір сәт.

                       ***
Мінезіме еркелеу, 
Шыдап келе жатырсың, 
Ұстаздай-ақ төзіммен, 
Сынап келе жатырсың.

Басқа біреу болса егер,
(Басты неге қатырсын?!)
Ақын қызға қол созған, 
Өзің де шын батырсың. 
Үндемей-ақ қарашы, 
Жеңіп келе жатырсың.
              ***
Айттың деме жарым кенет тосын ән, 
Бірақ түбі келісерсің осыған. 
Сәл нәрсені уәйім етер мен бе екем, 
Әйтсе дағы жалғыздықтан шошынам.
Аман жүрші керек емес ештеңең, 
Өзің жоқта мұңға батып кешке мен.
Алаңдаумен күнді әрең жылжытып,
Жаным жүдеп жалғыздықтан сескенем.
Жалғыз басты адамдарда сор қалың, 
Сәні келер отбасымен ортаның.
 Естимісің, тез жет күнім құтқаршы, 
Жанұшыра жалғыздықтан қорқамын.
                ***
Қиын-қызық шақтарымды өткеріп, 
Келем бірге, бөлме тағдыр көп көріп. 
Өзің үшін зыр жүгірген адамнан, 
Көңіл суып, кету қайда жек көріп.
Болғаннан соң жүрегіме жалау-ем, 
Жүрем мен де қабағына қараумен. 
Сәл кешіксе күзетумен есікті,
Дегбір қашып, уақытты санаумен.
Алған жокпын ешкімніңде қарғысын,
Сондықтан ба, бағым рас, жанды шын, 
Әдемі боп кеттің дейтін құрбылар, 
Алдыменен саған айтсын алғысын.

***
Жырақ кетіп еске алсам – ақ күлкіңді,
Сағыныштан елжіреймін бір түрлі.
Қойсаңшы бұл көңіл-күйдің,
Қожасы,
Сезім деген шіркінді!
Қандай жақсы сенің бірге болғаның, 
Айқындалып шыға келді жолдарым.
Асығамын қайда жүрсем тигенше, 
Қолдарыңа қолдарым.
Бұрыннан-ақ мазасыз ем, маздадым, 
Тыңдаушым сен, жырларымның

саздарын. 
Жолдар бізді табыстырып 
Сыйладың — 
Өмірімнің жаздарын
                  ***
Осындай-ақ болар-ау бақыт дегенің, 
Көңілдегі арманды тап дегенің. 
Жалғандағы жалғыз — ақ жұбанышым, 
Жан-жарымнан жылуды ап келемін.
                  ***
Бар тілеуі болғаннан соң бала шың, 
Жүр ғой күнім шаршаңқырап анашың,
Сен екеуміз бөлінбейтін бір жүрек, 
Бұдан артық бар ма өмірде жарасым.
Айналайын күн иісі бар шашыңнан, 
Қолдарыңнан мойныма асылған. 
Бал қылықты былдырлаған тіліңнен, 
Күлімдесең көңіл селі тасыған.
Қабақ шытып, жауар бұлттай түнерсем,
Деймін күнім, жарқыраған жыр өрсем. 
Тілегім сол мұңдаумен өткізбе, 
Кездеріңде ойсыз-қамсыз жүрер сен.

Жан көрмедім тек шаттыққа малынған, 
Жан-жүрегің арылмастан жалыннан. 
Қуанғанда ортақтасар жолдасың, 
Қиналғанда табылармын жаныңнан.
Шабыттансам шыңдарыңмен теңесем, 
Ана — бақыт, қадір тұтып елесің. 
Мені қойшы, жарығым-ау өзіңді, 
Жетіп жатыр сүрінгенде демесем.
                 ***
Сен жүрген соң ерекше айбыным да, 
Жоламайды маңына қайғы мұң да. 
Бір әйелдің бақытты екендігін, 
Жасырмастан жырларым жайды мына.
Өшірместен отымды, ошағымды, 
Қос шынарым өсетін тосам күнді. 
Шаттығымды шайқама, о, жаратқан, 
Сақтай гөр деп тілеймін қосағымды.
                 ***
Жанарыңда мұң бар жарым, қайтіп оны жазамын,
Өзіңсің ғой қуанышым, гүл-көктемім, наз-әнім. 
Маған қазір әр кездескен сәтсіздігің сөз емес, 
Жеңіп шығам бұл өмірдің қиындығын, азабын.
Елемеймін тағдырымның көлеңкелі жақтарын, 
Касымда бір жүрсең болды, сол ғажайып шақтарым. 
Теңдесі жоқ, асылымсың, сені ойласам алаулап, 
Жандырамын жүректі шабытымның шақтарын.
                  ***
Қызғанбаңдар менің асыл жарымды, 
Қызғанбаңдар бойымдағы жалынды. 
Аман жүрсем сеніміңнен шығамын, 
Халқым сенен аянбаспын барымды.
Сызданбаңдар жарқылдаса ажарым, 
Ажар деген уақытша базарың.
12

Ащы-ащы толғатамын түнімен, 
Оңайлықпен келмей сәби жазарым.
Мені көкке көтереді ғажап үн, 
Таңданбаңдар, түспесінші назарың. 
Тасып-тасып алуыма мұрсат бер, 
Туған жерде томпайғанша мазарым.
             ***
Эраныкі демеңдер жай еркелік, 
Тоқтатыңдар жанып барам өртеніп. 
Мендегі бұл жылдамдықтан қорқарсың, 
Ажалынан кетердей-ақ ерте өліп.
Екі көзім отша жанып шарадай, 
Түнде отырсам сүйіктімдей шығар Ай, 
Сөнсем сөнем туған жерім өзіңде, 
Саған деген махаббаттан шыдамай.
                ***
Бақытты ғой сенде туып, жан жүрген, 
Түнің ғажап, күнің ғажап Тау түрген. 
Айнала тау, сыңсыған бау дариға-ай, 
Қөз ала алмай ұзақ тұрдым сан гүлден.
Таудан төмен өзен ақса сарқырап, 
Жағалауда тербетілер бал құрақ. 
Көптен күткен сүйіктіңмен жүздесіп, 
Қалғандайсың Күн шыққанда  жарқырап.
Қолың созсаң ақша бұлтқа жетердей, 
Қомданарсың құсқа айналып

кетердей. 
Таңданарсың, мәз боларсың тағы да, 
Мұны көрмей өткен өмір бекердей.

ҚОШ КЕЛДІҢ, ИМАНДЫЛЫҚ ҒАСЫРЫ! 
 ИМАНДЫЛЫҚ ҒАСЫРЫ
Тән қызуы басылар,
Жан қызуы басылмас. 
Әмір келмей Алладан. 
Аспанда күн ашылмас. 
Жақсы адам ойын жасырмас, 
Тең емес катар тұрса да,
Қара тас пен асыл тас. 
Бойымдағы асылды, 
Қатал уақыт жасырды. 
Төктім қанша жасымды, 
Қырау шалды шашымды.
Егеменді Ел болып, 
Көтердім қайта басымды.
Аспан шайдай ашылды,
Гауһар жырлар шашылды.
Құшақ жая қарсы алам, 
Имандылық ғасырды!
ЕР МАНАСТЫҢ АРМАНЫ
Барып қайттым Таласқа,
Тағзым етіп Манасқа. 
Әруақ жол қатерлі 
Көрінгенмен санаспа. 
Рұқсат келмей Алладан 
Сыртынан сынап бал ашпа 
Дәрет, құран, намазсыз, 
Мүмкін болса жақ ашпа 
Ер Манастың арманын 
Жеткізейін алашқа... 
Келгенде Манас ордаға 
Тұр екен бабам түйіліп 
Арман сырын ақтарып 
Айта алмай іштей күйініп 
Бергенде сәлем иіліп 
Жылыды жүзі сүйініп 
Шым-шым етіп жүрекке

Жырлар жатты құйылып 
Жаза бер деді айтқанды
Сосын маған бұйырып 
Әлі де сондай ірімін 
Өлгенім жоқ тірімін 
Айырмам тек рухпын
Әруактың бірімін 
Алла рұқсат берген сәт 
Аралаймын елімді 
Сағынам да сарғаям 
Алатаудай жерімді! 
Ел үшін жанын қиятын 
Ерлерім қайда сенімді 
Рухың асқақ болмаса 
Кім қорғар тау мен көліңді 
Орман, тоғай беліңді
Бәрі бекер далбаса 
Тәрбие үйден болмаса 
Ақын батыр шығады 
Бір құдай ғана колдаса
Ілімді небір даналар 
Жалынып әулие-бабалар 
Аллаға дұға жолдаса 
Он сегіз ғалам бір соның 
Уысында қарағым 
Мейірімменен өседі 
Жақсы-жаман дарағағың 
Талай сыннан өтіпсің 
Бақылап көптен қарадым 
Қазақ-қырғыз егіздей 
Оң көзіңмен қарағын. 
Бағытың дұрыс — жарадың! 
Ендігі күрес — Ібіліс 
Уланған кезі сананың 
Нәпсінің салған ылаңы 
Ұясындай араның 
Тәуекел ет те жарып шық 
Ұрпағың үшін күресте
Өзіңді батыр санағын! 
Аузы қанап ашиды

Орны бітпей жараның
Қиналған кезде еріксіз
Жас болып көзден ағамын 
Қасиет қонған жандардың 
Айтса деп жолын бағамын 
Бісіміллә айтпай жейтұғын 
Харам дей бер тамағың 
Дәмнен бұрын алдыңа 
Жетіп келер арағың 
Ар-ұятың тапталса 
Ашылмайды қабағың 
Құрғамас жастан жанарың 
Осының бәрі Ібіліс
Ойнақтаған қаныңда 
Беріп жүр ащы сабағын 
Дұрыс болар ес жиып 
Әділетті жаман тыйғаның 
Үлкен-кіші деместен 
Патшаны бәрің сыйлағын 
Елбасы аман болсын деп 
Жұртыма ырыс қонсын деп 
Жөн болар тілек қылғаның 
Тыныштығын елімнің 
Күзетуде мұндамын
Менменсіген жандардың 
Көкірегін басамын 
Құлқынның құлы болғанды
Әшкерелеп ашамын 
Құдай қолдап тұрғанда 
Неменеге сасамын 
Сендер үшін ұзақты 
Секунттарда асамын 
Қаңбақтай лағып біреулер 
Өмірді деп жүр жайнаған... 
Көзі шығып кетер еді 
Тозақты көрсе қайнаған 
Адамды алдап арбаудан 
Не түскенін пайдадан 
Маңдай терін төкпестен 
Деп жүргендер бай болам...

Құдай сөзін танитын 
Кезі емес пе баланың 
Сәждеге қояр маңдайын 
Кезі емес пе ананың 
Бостандық иісі аңқыған 
Кезі емес пе даланың
Кімдер үшін кан кештік 
Жан аямай жар кештік 
Шарк ұрып, естен танамын 
Құдай деген құр болмас 
Одан асқан зор болмас 
Тіл мен дінің тең болса 
Тоқтатар өткел тор болмас 
Мың айла қалып жайына 
Түсірер елді ор болмас 
Өсиетімді жаттасаң 
Қолдаса алла тілекті 
Батырлар шықса жүректі 
Ынтымақ-иман нығайса 
Қазақ пеп қырғыз қор болмас.
              ***
Қасиетті аталар 
Берген солар баталар 
Әулиелерді аралап 
Жуылды жаспен қателер
Бес уақыт намаз оқыған 
Жұмақтың дәмін тата алар!
Жүрекке ғажап ән келді! 
Тірлігіме мән келді 
Үйіме еніп ырыс бақ 
Қыздарыма сән келді 
Әмірімен Алланың 
Аяның әке, дәл келді!
Кетсем де мәңгі жыраққа, 
Алаңмын ұрпақ- шыраққа! 
Алланың барып алдына 
Алындым дедің сұраққа
                17


Иманды болсаң қарағым
Орының әзір жұмақта!
Сыйламай ата-ананы!
Иманды етпей баланы 
Жаныма шабыт-нәр берген 
Шарламай туған даланы 
Жырламай батыр бабаны 
Қасиет қонған дананы 
Аттасам әруақтарды 
Болмай ма жүзім қаралы!..
Құлшылық орны мешіттер 
Ғаламның сырын шешіп көр. 
Мықты болсаң бауырым 
Аруақ жолын кешіп көр... 
Сынбасаң салған сынаққа 
Ағылар күн-түн нәсіптер!
Ағаш екпей орман жоқ 
Құдай демей қорған жоқ 
Садақа бермей сабыр жоқ 
Құдайы шалмай құтың жоқ 
Ең қиыны халқым-ау 
Сыйламай әруақ барың жоқ
Алла жалғыз Алла хақ! 
Алла жомарт Алла пәк!
Кешірімді Алла ақ! 
Мейірімді Алла пәк!
      ҚАСИЕТ
Әншіден әнші туады 
Бишіден биші туады 
Күйшіден күйші туады
Емшіден емші туады 
Әріден келер қасиет 
Ананың жолын қуады
                               18

                        Атаның жолын қуады 
Талантқа әркім бас иеді 
Егерде тізе бүкпесе 
Қасиетті күтпесе 
Имандылыққа түспесе 
Жас орнына қан ағар
Мейлі арқалы ақын бол 
Ақ алмастай батыр бол 
Халқың анық бағалар!
ӨМІР СҮРУ ҚҰЛШЫНЫП
Тұрсын десең күн шығып, 
Қалмау үшін тұншығып. 
Есіңді жый, бауырым, 
Құдайға ет, құлшылық.
Сен көктеген бір шыбық, 
Намазыңмен мың шынық!
Құран қару білмесең, 
Жоқ етеді Жын шығып.
Қандай тәтті тіршілік, 
Көзқуантар гүл шығып. 
Имандылық берері, 
Өмір сүру құлшынып!
БАҚЫТЫҢДЫ ТАБАРСЫҢ
Қақпаңдаршы
Ашу-араз есігін,
Жасаңдаршы
Бір-біріңе кешірім.
Асықпаңдар
Жетесіңдер мұратқа,
Аман болса туған жерің-бесігің
Отан барда қанатыңды қағарсың
Қуаныштан лапылдарсың, жанарсың.
Аз ғана сәт сынағына шыдасаң.
Көп іздеген бақытыңды табарсың.

АЛЛАҒА СИЫН!
Іштегі дауылың
Сілкісе қиын,
Басылмай жауының
Селдесе қиын.
Дауылды, жауынды басатын жол бар,
Сабырды ту етіп Аллаға сиын.
Тірлікте мақсатқа
Күресу қиын
Абырой жақсы атқа,
Тіресу киын.
Оған да қапа боп камықпа, қайта,
Оңаша атырып Аллаға сиын.
Жарыңа саялап
Жағу да қиын
Ұл-қызды аялап
Бағу да қиын
Еңсеңді түсіріп, езіле бермей,
Өзіңді жаратқан Аллаға сиын
Зілзала болмасын
Ойласаң қиын
Қалқып жүр қорғасын
Жоймасаң қиын
Жерді де, елді де жаратқан иең,
Сәждеге бас қой да Аллаға сиын!
      АҚ ОРАМАЛ
Ақ орамал, ақ орамал, 
Білгендерге бақ орамал, 
Аман-есен өнем десең, 
Келіндер-ай тақ, орамал.
Таймасыншы бастан бағың, 
Ақ жаулықтан қашпа жаным. 
Куат берсін, шуақ берсін, 
Жан-жарыңа, қас-қабағың

                           Қызың ертең келін болар, 
Құда жекжат елің болар. 
Имандылық жолда жүрсе, 
Перзенттері керім болар.
Ақ жаулығың қасиетің, 
Құдірет бар бас иетін. 
Жалғастырып жүре алсаң, 
Бабалардың өсиетін.
                 ***
Еркелікті ұмытсам, қайтіп әйел болғаным, 
Байлығыңа құнықсам, қайтіп әділ болғаным. 
Жоқ нәрсеге жүдесем, қайтып жалын болғаным 
Халқымменен бір жүрсем сол ғой тасып-толғаным.
АЯН НЕМЕСЕ БАБАЛАР АМАНАТЫ
Саптама етік кигізіп, 
Беліңді будық қайыстан.
Күндеріңді ұмытқын, 
Ойсыз күліп, майысқан. 
Бабаларың әруақты, 
Ауыздықпен алысқан. 
Жауларын баудай жапырып, 
Жүйрік желмен жарысқан. 
Төрінен орын ұсынып, 
Ежелден қызды зор тұтқан. 
Ақ жаулықты анасың, 
Жөнің бөлек сондықтан. 
Жалынып сұрап құдайдан, 
Күнәңді бойдан кеткіздік. 
Аманатқа берік бол,
Есіміңді жеткіздік. 
Қолыңда найза-қаламың, 
Тұлпарға ақбоз отырғын. 
Бетімен кеткен қоғамда, 
Олқылықты толтырғын.

Отқа салсаң жанбайсың, 
Суға салсаң батпайсың. 
Көтереміз бағыңды, 
Ел сенімін ақтайсың!
Қонған баққа есіріп, 
Босаңсып, естен танбайсың. 
Байқоңырдан бет алған, 
Зымырандай самғайсың.
Үзіліп қалған арада, 
Иманды жолды жалғайсың. 
Елдің есін жиюға, 
Құдайдан хабар алғайсың. 
Зікір айтып күні-түні, 
Тілеуін тіле халықтың. 
Қаруың намаз-құраның, 
Жолы жалғыз жарықтың. 
Саналарды сапырып, 
Найзағайдай жарқылда. 
Қоршап жүрген біз барда, 
Хас батырдай тартынба!
   АНАЛЫҚ ТІЛЕК
Налыта көрме жан қызым, 
Налыта көрме, сұранам! 
Құдайдан тілеп  сұраған, 
Біреудің  ұлы-жалғызын!
Сездірсе арман-тілегің,
Ғашықтық жасқа айып па?!
Ауырта бермей жүрегін, 
Жүйелі сөйле, байыпта.
Ер жігітті кемітсең, 
Ауырлығын артасың. 
Желкілдеп босқа желіксең, 
Азабын ертең тартасың.

Қалмасын шешім кеш болып, 
Бермесе қиын санаға. 
Аналық еңбек еш болып, 
Кетпесе деймін далаға.
             БАТА
Айналайын жастарым!
Бет бұрған соң елуге 
Ақыл айтар жастамын 
Аяғыңды аңдып бас 
Өмір деген қас-қағым! 
Көп нәрсенің байыбын 
Енді сезе бастадым 
Әруақ жолын күте алмай 
Құтымның көргем қашқанын 
Ашық күнде жай түсіп, 
Шатырлаған аспаным. 
Тән мен жаным арбасып 
Сан абыржып сасқаным 
Соның мәнін дәл қазір, 
Ғалымдай-ақ ашқаным. 
Ата-бабам әруағы 
Көмекке келіп дем берді 
Қасиет қону үшін де 
Аянменен ем берді 
Қолда деді алдымен 
Жетім, жесір, кемдерді 
Көргін деді аралап 
Ауыл, қала елдерді
Қиындықтан қайыспас 
Батырға тән бел берді 
Тіліп өтер қасқайып 
Дауыл, тұман, селдерді 
Айтар болсам олар кім 
Сендіру үшін сіздерді 
Райымбек батыр бабамыз
Қарахан батыр бабамыз 
Қарасай батыр бабамыз 
Бауыржан батыр бабамыз

     Тектұрмас Әулие бабамыз 
Әзірет Сұлтан бабамыз 
Батасын берген дәл солар 
Болса да алыс арамыз 
Алланың сүйген құлдары 
Ниет қып сосын барамыз 
Енді маған күліп көр 
Алмас қылыш колда тұр 
Өткір сөзбен тіліп көр! 
Досым түгіл дұшпаным 
Ұсынарсың күліп төр!..
БАСЫМДЫ ҚОЙДЫМ СӘЖДЕГЕ
Дос ету үшін қасымды, 
Бағалау үшін асылды. 
Өрлету үшін тасымды, 
Тыюым үшін жасымды. 
Басымды койдым сәждеге.
Аман болсын деп елімді, 
Аман болсын деп жерімді, 
Сақта деп жарым-теңімді. 
Тұрсын деп шаңырак, сенімді
Басымды қойдым сәждеге.
Ұрпағым балдай шырын-ды, 
Аяла, салт пен дінімді, 
Жақсарта гөр деп күнімді, 
Аллаға арнап үнімді, 
Басымды қойдым сәждеге.
Елбасы аман болсын деп,
Даламыз нұрға толсын деп, 
Жүрегім жырға тұнсын деп, 
Ынтымақ бақ боп консын деп, 
Басымды қойдым сәждеге.

         РУХ
Домалақ Ана қолдашы, қорға мені, 
Құлатпақ боп біреулер орға мені. 
Қанатымды қайырып, қақпалайды, 
Түсіргеннен не табар торға мені.
Қос-Тұранның баурайы. Бала-бөген, 
Көзге оттай басылар дала белең.
Қалжырасам рухыңа тағзым етіп, 
Бет қаратпас жалынды ала келем.
                       ТАСБИХ
Жетпісінде қолға ұстамай тәспісін, 
Қартты көрдім тия алмаған нәпсісін.
Қор боп өткен есіл өмір осы да,
Қандай үлгі алар одан жас кісің.
Оның сиқы желге ұшқан егіндей, 
Дәні қалған ерте көктем себілмей. 
Үф дегенде бақ-бақ сынды жоғалар, 
Енді қайтсін көз жасына егілмей.
        ХАҚТЫ ТАП!
Құдай сөзінен кенделер, 
Рақатты да кем көрер. 
Дауа таппай емделер.
Сең соққандай сенделер.
Болмашыға марқайып, 
Шыға келер шалқайып. 
Басынан кетсе бақ тайып, 
Қалады сол күн қартайып,
Арамнан жиған ас болмас, 
Иманды жанда қас болмас. 
Өнерлі адам аш болмас, 
Ұмтылмас алға жас болмас.
                     25

Бәрі де құдай қолында, 
Хақты тап, ізден жолында! 
Зар илер ертең зорың да, 
Жемісін жина оның да!
            ТАҢ НАМАЗЫ
Жайнамазым кіршіксіз құбылаға қарадым, 
Алла берді қуат-күш, мен лапылдап барамын.
Құрғалдың ғой кайтейін келе жатқан нәсіптен, 
Оянсаңшы япыр-ай ұйықтап жатқан қарағым! 
Маңдай тисе сәждеге періштелер қуанды, 
Жолай алмай Ібіліс жан-жүрегім жұбанды. 
Ақша бұлттың үстінде отырғандай жеп-жеңіл, 
Қайталаймын тағы да аятым мен дұғамды. 
Имансыздық сүйекті сырқыратар мұз екен, 
Қанша жерден тыраштан құлататын құз екен. 
Құдай жоқ деп үйреткен құдайсыздың нақ өзі, 
Астық дәмін келтірер иман балдай тұз екен. 
Дәретім мен намазымды қолда болса құраным, 
Отбасында апаттан кері қарай бұрамын. 
Қожа Ахмет Иассауи алып келді ұшырып, 
Сондықтан да Түркістан болды біраз тұрағым.
          КҮМБЕЗДІ ЖЫРЛАР
Мен қалған алтынның сынығы едім, 
Теректі Әулиенің шыбығы едім. 
Бауыржан батырдың батасын алып, 
Тірлікте күреспен шынығып едім.
Мен қашан байлыққа құнығып едім, 
Жаманнан жасқанып бұғынып едім. 
Ар-намыс қамшылап жетелеп алға, 
Бермесін тыныштық ұғынып едім.
Ал, енді жаңылма тіл менен жағым, 
Келгенде толықсып ғажайып шағым. 
Бабалар Әруағы жебесе жетер, 
Алладан кейінгі халқым ғой бағым!

                            Есіл ес жиып салтанат құрар, 
Өзге жұрт қызығып мойынын бұрар. 
Бойдағы қасиетім ұрпаққа дарып, 
Күмбірлеп күмбездей жырларым тұрар.
ШӘУІЛДІР
Шәуілдірім жастығым жалындаған,
Армандаудан ешқашан арылмаған. 
Киелі топырақты басқан сайын, 
Сенен қонды қасиет, дарын маған.
Жалаң аяқ кошесін араладым, 
Жасарыпсың, жайнапсың, дара бағың!.. 
Алып келген шашайын шашуымды,
Қолдаған соң Алла мен бабаларым! 
Шәуілдірім, қанатты қаққан жерім, 
Сыңарымды аққудай тапқан жерім. 
Құдайдың құдіреті ғой ғашық еткен,
Бәрі ыстық жыңғыл мен соққан желің, 
Арыстанбаб барғанда Отырарым, 
Жүрегімнің сездің бе, оты барын. 
Шымырлатып санамды ғажап әлем, 
Келе-келе танытқан сопыларын... 
Ширек ғасыр түскелі келін болып, 
Той да өткізген жиналып елімболып.
Ата-енемнің алған соң ақ батасын, 
Өсіп-өндім, ертеңге сенім болып.
Ақын, батыр атасам ғалымдарын, 
Жанартаудың елестет жалындарын.
Қайда жүрсем елеңдеп саған қарай, 
Сағыныштан әйтеуір арылмадым. 
Имандылық ғасыры бастауысың, 
Елден бірлік-береке қашпауы үшін, 
Арыстанбаб бабамның батасымен, 
Жетсін менің халқыма жан дауысым!
ЖЕБЕУШІ
Алла берген бұлдамай несібемді, 
Қырық жаста кіргендей есім енді.

Алып ұшқан көңілім саябырсып, 
Жоғарыдан күткендей шешім енді.
Денем жерде, басқарар бөлек кісі, 
Орындалар менімен керекті ісі. 
Бәле-жала дегенді жолатпайды, 
Дем беріп отырады қуат-күші.
Сездіріп қауіп-қатер сақтандырар, 
Жеңіске жеткізіп бір шаттандырар. 
Қатарласып қорықпай еркін жүрем, 
Жебеушіме сенген соң бақ жандырар.
Бір-ақ шарты өмір сүр елің үшін, 
Ата-бабаң қорғанған жерің үшін. 
Сөз киесі өткір тіл, алмас қылыш, 
Болашаққа жұмсаған сенім үшін.
           МҮШЕЛ ЖАС
Бес жасымнан өлеңді бердің Алла,
Шекер сөздің шырынын тердім Алла.
Қанатсыз ақ сол кезден ұштым Алла,
Таңғажайып ертегі кештім Алла.
Он үш жаста құдайдан тілеп сұрап, 
Ғашықтық берші дедім жалынып жылап.
Махаббатсыз қалайша жанар шырақ, 
Жер бетінде таппаспын онсыз тұрақ.
Жиырма бесте аянмен жарымымды тауып, 
Сейілгендей болғанды күдік қауіп.
Отыз жеті жасымда әкем Садық 
Күңірендім кеткенде дүние салып.
Қырық сегіз толғанда ағам кетті, 
Дәлдеп тартқан ажалдың оғы жетті.

Содан кейін ескерту маған түсті, 
Бұл құдайдың қойсаңшы құрығы күшті.
Шыбын жанын артық не, белді будым,
Дәрет, намаз, кұранның жолын кудым. 
Дауыл, жауын тына қалып басымда. 
Қасиет қонды қырық тоғыз жасымда.
Алла, Әруақ қолдады жолым жарық, 
Өлең оқып алдыңда тұрмын халық!
             ЗІКІР
Ла иләһә илләллаһу 
                 Мүхәммәдур расулуллаһ
Атқан әрбір таңдарыма. шүкір еттім достарым, 
Әрбір басқан қадамымды зікір еттім достарым.
Алла десем ажарланып, албырадым достарым, 
Ұйқыдағы жас сәбидей балбырадым достарым.
Білгің келсе бабаларым жын-періні байлаған,
Қамшы жұмсап, қан жоса ғып шырқыратып айдаған.
Өлердегі сөзін айтып жалбарынып жылаған, 
Ұрпағыңа жоламаймыз, тек босат деп сұраған.
Қайтіп өнбек дәніңізді мұз үстіне сепсеңіз, 
Құнарлы жер имандылық, жемісі мол ексеңіз.
Сиқыршыдай арбау-алдау деп жүрмеңіз жорамал, 
О, аналар намаз оқып, басыңа тарт орамал!
Бостан босқа өтпеген шүкір деймін қыс-жазым, 
Екі дүние жұмағын көр — Ахметжан ұстазым.
Алла өзі қолдаған соң бағым менің жанып тұр,
Не істерін білмей дұшпан, естерінен танып тұр!..

         АМАНАТ
Арыстандай айбатты, 
Жолбарыстай қайратты. 
Ер-Есіркеп қалмақты, 
Жаныштап жерге жайратты. 
Жеңісімен құттықтап, 
Толқып, дала жайнапты. 
Таранып көлде аққулар, 
Бұлбұл құстар сайрапты. 
Шыр еткеннен Есіркеп,
Боларын батыр болжаған. 
Батасын беріп Төле би, 
Халқына шашқан олжадан! 
Елім деп өткен ерлерді, 
Білмей жүрсек сол жаман! 
Қырағы батыр әрдайым, 
Дұшпаннан айла асырған! 
Жан-жарасын елемей, 
Іште бүгіп-жасырған. 
Отан десе от кешіп, 
Артық көрген асылдан! 
Қолында найза, қасқайып, 
Қарайды өткен ғасырдан! 
Куә ғой сонау Қос-Тұра, 
Бала-Бөген өзені. 
Тілекпен қандай келгенді, 
Домалақ Анам сезеді. 
Жарылқау тілеп зарыққан, 
Әлі де әулие кезеді... 
Білгің келсе ағайын, 
Бабалар жүрген аянмен, 
Рұқсат сұрап құдайдан, 
Құпияны жаям мен... 
Есіркеп батыр әруақты, 
Қаны қызып толғанып, 
Ұйықтағанда аянмен,
Ақ қылышын қолға алып, 
Кескілейтін аяусыз, 
Үлгермей жауы қорғанып!

Қалмақтар қалай сайланды, 
Қай жақтан келе жатқанын,
Ұрыс сәтін дәл білген, 
Күннің шығып батқанын. 
Бәйдібек сынды даналар, 
Аянмен берген ақпарын... 
Қасиетті бабалар, 
Жемісін төкті бақтарың! 
Тізгінді алып, ел болдық, 
Көрдік қой таңның атқанын!
Біздер үшін сақтапты, 
Маңдай термен тапқанын. 
Ысырап етіп шашпайық, 
Рухыңды сатпағын! 
Алдында тұрсың, аш енді.
И мандылық қақпа нын! 
Тәубе, шүкір етелік, 
Үлкен, кіші жамағат, 
Армандаған әруақ, 
Осыған да қанағат! 
Ұрпактарға жалғасып, 
Орындалсын аманат!
 "ЖАҢА ДІН"
Үстімде көйлек төгіліп, 
Ақ орамал байланды. 
Дәрет, құран, намазға, 
Эра, мықтап сайланды. 
Бір жолата араз боп, 
Шайтан теріс айналды. 
Ахметжан ұстазым, 
Қабыл болды батаңыз! 
Дәріс беріп жүр алда, 
Иман жүзді апамыз. 
Жиналуда жамағат, 
Ақ ниетті аналар. 
Ұрпақ аман болсын деп

Сау жүрсін деп балалар. 
Шығып жатыр жаңа дін, 
Жүрегімді жаралар. 
Ата-салтың тапталса, 
Бірін-бірі қаралар.
Қалай тыныш жатады, 
Ел қорғаған бабалар?!
Келіп кірді жеріме, 
Пиғылы жат дін бұзар. 
Отан деген оған жат, 
Құлқын үшін ел бұзар.
Майда қадам, майда сөз, 
Айласы көп сең бұзар. 
Қазақ елін жоқ ету, 
Арман сол — ынтызар. 
Сеніп қалып бос сөзге, 
Бауырлар жүр шын қызар... 
Аллаға серік қосқаның,
Бағыштасаң — шіріксің, 
Бір Алла деп жүре бер, 
Кеткенің жөн ұрықсыз. 
Үрей салса санаға, 
Туыс қалай біріксін. 
Бір дін бұзар жүз емес,
Мыңдарыңа қауіпті. 
Аян деген не пәле, 
Атама дер тәуіпті. 
Жалмап өтіп көп елді, 
Енді бізге ауыпты. 
Егеменді даламды, 
Тонау үшін жауықты. 
Соларға деген боздақтың,
Қаншасы кәне сауықты?! 
Қанша мешіт мелшиіп,
Шақырылмай азандар, 
Қанша әулие басында, 
Төңкерілді қазандар... 
Таланттарды күтетін, 
Әлі қанша қаза бар...
Бейғам қалай боласың,

Қайтіп енді мазаң бар?!
Алла бәрін көріп тұр, 
Алатұғын жазаң бар. 
Ұрпақ үшін жан пида, 
Ал, аналар оқылық, 
Кетпесінші ағайын, 
Жаңа дін деп, шоқынып. 
Мейірімді халықпыз, 
Баба жолы сопылық, 
Қожа Ахмет Яссауи. 
Хикметтерін оқыдық. 
Жамандыктан жиреніп, 
Ізгілікті тоқыдық!
        ***
Жұма күні толғандым, 
Қаламымды қолға алдым. 
Алла, әруақ дем берсе, 
Құран сөзі ем берсе, 
"Жаңа дін" — деп зорықпа, 
Сабыр тіле қорықпа! 
Дін бұзарды ел білсін. 
Айтайын мен белгісін: 
Ата-салтқа қарсылар. 
Таланттарды жаншылар. 
Патшаны да сыйлама,
Өзіңді-өзің қинама! 
Әруақты атама, 
Бір-ақ түкір батаға! 
Киімнің ки тәуірін,
Жоламасын бауырың. 
Бір Алла деп жата бер, 
Отаныңды сата бер! 
Онсыз-дағы күн өтті, 
Орындама сүнетті. 
Өлген адам, өлді ғой, 
Бағыштама, көмді ғой, 
Таусылмайтын  осылай, 
Әңгіме көп досым-ай!..

ТЕКТҰРМАС - МАМЫР АЙЫНДА
Түскім келмей төменге,
Қайтқым келмей қиналдым. 
Зорлағандай өзімді, 
Әрең-әрең жиналдым. 
Хош иісті гүлдерден, 
Көз алмастан мәз болдым. 
Көк шалғында отырып, 
Жадырадым, жаз болдым. 
Алла шебер — суретші, 
Кілем жайып тастаған.
Бұлбұл құстар таң сәрі, 
Симфония бастаған.
Ғажайыпқа тіл жетпес, 
Тік қарауға жасқанам. 
Сылқ-сылқ күліп бұлақтар, 
Сыңай берді қоштаған. 
Тектұрмасқа шықсаңыз,
Рухыңыз өседі, 
Ұмыт болар кедергі,
Күйкі тірлік кешегі 
Ояныңдар, адамдар! 
Тағы бейбіт таң атты. 
Шүкір деймін құдайға, 
Сыйлаған бұл жұмақты!  
  .
           "ҮШ-ҚОҢЫР"
"Үш-Қоңырды" таяуда көріп қайттым, 
Жырдан шашу сіздерге теріп қайттым.
Шабыт шарпып өткенде тебіреніп, 
Қардай болып жылудан еріп қайттым.
Көзімді алмай қайнаған бұлақтардан, 
Жан сүйсініп, от жанды шырақтардан. 
Тау мен өзен, бауларды араласам, 
Өте шықты-ау уақыт бір аптадан. 
Туған жері Нұрсұлтан ағамыздың, 
Мүсіндей еш мінсіз дара қыздың.

Сегіз қырлы, бір сырлы қасиет қой, 
Зор болуы содан да бағаңыздың!
Тауға ұқсайсың, қабағың түйілгенде, 
Жаз боласың, жарқылдап, сүйінгенде. 
Атылатын кей-кейде жолбарыссың, 
Суық көзбен дұшпанға шүйілгенде!
Бірде қыран секілді қалықтаған, 
Армандаудан ертеңді жалықпаған. 
Көңілі соқыр, пенделер қайдан ұқсын, 
Құдай өзі о баста жарытпаған.
Алла берген халқыма Жамбыл ақын, 
Жібермеген жауына Қарасай хақын! 
Ақын менен хас батыр ұрпағы - Ол, 
Қалай ғана болмасын бізге жақын!
               ***
Бауырым деп сыр айттым Жарылқасын,
Қу тірлікпен өтіпті жарым жасым. 
Қарымтасын қайтармай уақыттың, 
Қөңіл қалай жұбансын, дамылдасын. 
Мейірім бер, о, Алла төгіл жасым!
Төгіл жасым, тазарсын жан сарайым, 
Жаратқанға жалынып ән салайын! 
Кедергіні пердедей сырып тастап, 
Жүректерге шерленген бал салайын, 
Ашыл, ашыл, Алла деп жан - сарайым!
Жақсылыққа тезірек үлгерейін, 
Мұңайғанның көтеріп бір мерейін. 
Абыржыған жандарға қолым созып, 
Аналарға ақ шашты гүл берейін, 
Шапағатқа тезірек үлгерейін!
Қарашы, көз тоймастай мекен — бүгін, 
Шабыттансам ұшам да кетем күнім. 
Кештеу білдім, тағдырым сынақ қана,

Бір құдайдың колында екендігін. 
Имандылык күтуде мекен —бүгін!
Тұлпарлардың тұяғы дүбірлесін, 
Құрманғазы күйлері күмбірлесін! 
Ақ пейіл, әруақты халықпыз ғой, 
Жасырамыз ендеше мүның несін. 
Домбыраңның ағытшы бір пернесін!
Құдай қуат берсінші патшамызға, 
Әр қадамы татиды қанша аңызға! 
Біз тілейік әр намаз, дұғамыздан. 
Алла нұрын шашсын деп баршамызға. 
Алла нұрын шашсын деп баршамызға!
             ЖАН АЛЛА!
Кез-келген сезбесті, сездірдің Алла! 
Кез-келген төзбеске төздірдің Алла! 
Нәпсіні аямай ездірдің Алла! 
Әулені жағалай кездірдің Алла!
Алла, Алла, жан Алла!
Жыр бердің, сыр бердің, тербедің Алла! 
Әйтеуір тыныштық бермедің Алла!
Құранмен  қанымды тазарттың Алла! 
Әулиемен рухымды жаңарттың Алла! 
Алла, Алла, жан Алла!
Қырандай қанатты сермедім алға, 
Дәл мұндай ғажапты көрмедім Алла!
            ИСЛАМ ДІНІ
Алла нұрын төккенде шабыттанам,
Шүкір деймін бергенге жарық маған.
Тылсым дүние есігін аша алмайды, 
Тарықпаған оңаша қамықпаған! 
Мұсылманның тірегі иман-сенім, 
Пайғамбарлар сол жолда қиған демін.

Ертелі-кеш Алла деп зікір айтсам,
Сол болмай ма байлығым жиған менің!
Ислам діні мөп-мөлдір кәусар бұлақ, 
Сусап келдім бұлаққа жасым бұлап. 
Екі дүние жұмағын көру үшін, 
Ілім алсаң жарқырап жанар шырақ!
                                    АЛЛАҒА СЫЙЫНАЙЫК, 
                                     ӘРУАҚТАРДЫ СЫЙЛАЙЫҚ!
АЯН

Араға бес жыл салып журналистикаға қайта оралғаныма сіздер түгілі өзім де сенбейтіндеймін. Сонымен, Жамбыл облыстық газеті мен теледидарында тілші қызметін атқара жүріп, дін саласын меңгеруіме не себеп болды? Соған нақты жауап бере кетейін.
... Ұмытпасам мұсылмандар үшін қадірлі-қасиетті жұма күннің бірінде таң намазы оқылатын шақта, өткір ақ қылыш ұстаған біреу ағам Бақытжанды сол құлағы жағынан қиғаштай көз ілеспес жылдамдықпен қиып түскенде, аһ-деп төсектен ыршып көтерілдім. Жүрегім атша тулап дүрсілі қатты естіліп тұрғандай болды. Маңдайым мен екі алақанымнан шып-шып суық тер шықты. Әрең-әрең өз-өзіме келіп, әлгі жағымсыз, қорқынышты түсті ұмытуға тырысқаныммен мазам кете бастады.
Күн арқан бойы көтерілген шақта Шымкенттегі бауырымнан Астана медициналық академиясының деканы болып жаңадап қызметке тұрған Бақытжан ағамның, жай-күйін жасқана-жақауратып сұрап едім, о бәрі жақсы тамаша, көп ұзамай туған-туыстарымыз құтты болсынға баруға жолға шығуға жиналын жатқандығын ақ ниетімен жеткізді. Бірақ, не екені белгісіз, еңсем бір көтерілмей-ақ қойды.
Бақытжан ағам доктор-профессор атағын аларда жетекшісі елімізге есімі мәшһүр академик Мұхтар Әлиев жас мемлекетіміздің медицина саласына, ғылымға қосқан үлесін аса маңызды деп бағалапты. Қолпаштаулар, құттықтаулар, гүлдер, достар, тостар...
Сенесіздер ме, бірақ, мен селт етпеймін. Мүмкін қызғаныш деп ойлайтын шығарсыздар. Жоқ. Себеп, сол көрген түстен кейін-ақ мені ешнәрсе қызықтырмаған еді.
Ақыры, тәуекел етіп сол кездегі Әбдіқадыр мешітінің бас имамы Ахметжан Шәкіртжан тегіне барып, болған жайды бастан-аяқ баяндадым. Ол кісі ұзақ үнсіз отырды. Мен болсам не дер екен деп үркектеп, сыбдырға құлағын тігіп қашуға әзір тұрған көжектің халіндей күй кештім.
Әлден соң терең тыныстап алған Ахметжан аға ойлана карап: Эра, үшінші аталарың аса қасиетті екен. Іле-шала отбасындағы жетеудін үлкені сен болсаң онда имандылык жолға бұрыла ғой, әлі-ақ бәріңде жақсы болып кетесіңдер дегені.
Бұл сөз менің төбемнен мұздай суды кұйып жібергендей әсер етті. Мен, қалайша мен? Не үшін мен? Қызметім ше? Орамал тартып, намаз оқып жүргеніме, қоғамды былай қойғанда күйеуім, бауырларым, балаларым қалай қарайды? 
Сыртқа шықтым. Көктемгі туған жас төлдердің қорадағы маңыраған дауысындай, жамыраған сұрақтардан басым мең-зең. Хош, сонымен тәуекелге бел буып дәрет, құран, намазға кірістім. Көрген аяным үш айдан кейін дәл келді. 48 жасқа толған ағам дүниеден өтті. Қайғының қайсысы оңған. Әулетіміз есеңгіреп қалды. Осыдан кейін-ақ мені ешнәрсе елеңдетпей құдайдың құдіретін ұғынып жан-тәніммен жан таласа Аллаға қарай ұмтылдым. Марқұм ағамның бір кездескенде: "Сен сенесің бе, қалай операцияны бастаймын дегенім сол, касыма ұзын бойлы ақ сақалды иман жүзді қария келеді де не істеуім керектігін кәдімгідей көрсетіп тұрады" — деген әңгімесінің мәнін енді-енді ұғына бастағандаймын. Ол Орман, Сарман, Парман атты үш ұлдың әкесі Әзберген баба! Қасиетіңңен айналайын бабаларым!
Қазір өзім де аянмен жүремін. Ол құдайдың тылсым дүниесімен болатын жай. Оны жоққа шығарамын дейтін қасиетсіз дүмше молдасымақтар жайына жүрсін. Менің бір көз жеткізгенім: жастайынан оқытсаң, санасы болса, құранды меңгермейтін бала жоқ, ал, Алланың сүйікті құлдарына ғана нәсіп болатын касиеттің орны тым бөлек!
Олар дуалы ауыз көсемдер мен шешендер, жүрегінде иманы бар ақындар мен әділетті батырлар... 
Ал, қазір арамызда тіпті дәл жанымызда колына құран кітап ұстаған болып ғасырдан-ғасырға жалғасып келе жатқан халкымыздың салт-дәстүрін "ырым-жырым" деп өзінше бұрмалап, бұрқыратып кітап жазып, таратып жүрген бауырларымызға тұсау салатын мезгіл жеткен сияқты. Қазір шүкір, заң да бар.
Тоқсан ауыз сөздің тобықтай түйіні, ислам дініне ден қоюдың арқасында жүрегімнен кешірім мен мейірімнің, жомарттық пен кеңдіктің, сабырлық пен қоса еліме, жеріме деген сүйіспеншілік қана емес, керек кезінде оны қорғау үшін қажымайтын қажыр мен қайраттың орын алуы, мені жаңбырдан кейінгі дала төсіндегі жайқалған кіршіксіз көк шалғындай қайта түлетті. 
Осыдан біраз бұрын Елбасымыз Нұрсұлтан ағамның туған жерінде болып қайттым. Шамалған ауылындағы Нұр ағаның білім алған "Қарасай' мектебінің директоры Гүлжан Медеуовамен жақын танысып, үйінен дәм  татып, бірге намаз оқыдық. Бір қуанарлығы осы ұжымда онға жуық ұстаз аналар имандылық жолына түсіпті. Гүлжан Нұрсұлтан ағамыздың туыс қарындасы. Бұған да шүкір.
Қазір халқымызға ауадай қажеті имандылық пен тыныштық қана.

Тапсырыс N253
"Нұрлы Әлем" баспасының өз баспаханасында
басылды. Алматы облысы, Алмалыбақ ауылы,
Ерлепесов көшесі, 1 "а"үй.
«НҮРЛЫ ӘЛЕМ» баспасының телефоны: Алматы 8-(327-2) 76 3010 Шымкент 8-(3252) 50 

